JOEL

Ang mga propeta sa Biblia nasayod nga ang tanang butang lumalabay lang sa atong kalibotan. Sa matag hitabo nga naghulga sa kinabuhi sa katawhan, ilang makit-an ang pag-abot sa Ginoo nga naghukom ining kalibotana aron pagtukod sa tiunay nga kalibotan.

Si Joel naghisgot sa yuta nga gihugpaan sa mga dulon. Ang katawhan naglantaw sa nadaot nga kaumahan ug sa nangawala nga abot. Si Joel naglantaw sa labaw pa ini: Walay makatupong sa kainila, kagrabi, ug kamakahahadlok sa adlaw ni Yahweh – kinsa ang makaagwanta ini?

Dungan sa panaad sa kagawasan gikan ining maong kalaglagan, ang Ginoo nagbalita sab sa malipayong tuig kanus-a wala nay kaguol, ni kahadlok. Ang adlaw gibalita na kanus-a ang Ginoo mohatag sa Espiritu sa mga propeta ngadto sa tanan niyang mga anak: alang sa Simbahan. Si Joel propeta nga nagbalita sa Pagkunsad sa Espiritu Santo (tan-awa ang Buhat 2:17)

1 1 Mao kini ang pulong ni Yahweh nga miabot kang Joel, anak ni Petuel. 

Paghugpa sa dulon

2 Paminawa ni mga magulang!

Pamati mong tanan, mga lumolupyo sa yuta!

Nahitabo ba ni sa inyong panahon

o sa panahon sa inyong katigulangan?

3 Isugilon sa inyong kabataan,

ang inyong kabataan sa ilang kabataan;

unya, ang ilang kabataan sa sunod nga kaliwatan.

4 Ang nasalin sa mga dulon nga mamumutol

gikaon sa mga dulon nga manghugpa.

Ang salin sa manghugpang dulon

gikaon sa dulon nga magluksolukso.

Ang salin sa dulon nga magluksolukso

gikaon sa dulon nga manglalaglag. 

5 Pagmata na mo, mga palahubog ug panghilak! Pagbakho mga palainom og bino. Wala na ang katam-is ini sa inyong baba. 6 Gisulong ang akong nasod sa nasod nga hilabihan kadaghan ug gamhanan pa kaayo. 

Ang iyang ngipon mga ngipon sa liyon. 7 Gihurot niya ang akong parasan ug gidaot ang akong kaigosan ug gikuhaan sa ilang panit. Gibiyaan nga puti ang ilang sanga. 

8 Pagbangotan mo, sama sa dalagang nagsul-ob og sako nga naguol sa iyang bana sa kabatan-on. 9 Mga halad-pagkaon ug ilimnon dili na makaplagan sa Balay ni Yahweh. Nagbangotan sab ang mga pari nga alagad ni Yahweh. 10 Wala na ang kaumahan, nagsubo ang kayutaan kay nadaot ang lugas. Wala na ang bino ug nauga ang lana. 

11 Pagsubo kamong mag-uuma, pagbakho mga mamumuo sa parasan, sa mga sebada ug trigo kay nawagtang na ang anihonon. 12 Nalaya ang mga paras. Naluyloy ang mga igos. Miuga ang mga granada, palmera ug mga mansanas. O pagkasubo sa maong katawhan! Nawala nila ang kalipay. 

13 Baksi ang inyong kaugalingon, o kaparian ug panghilak. Pagbangotan kamong mga alagad sa altar. Dali mo ug palabya ang kagabhion sinul-ob ang sako, o mga alagad sa akong Diyos! Kay ang balay sa inyong Diyos nawad-an na sa mga halad-pagkaon ug ilimnon. 

14 Ipahibalo sa katawhan ang puasa. Pagtawag og asembleya. Ipatawag ang mga magulang ug ang tanang lumolupyo sa balay sa inyong Diyos ug sangpita si Yahweh. 

15 Pagkamakalilisang nga adlaw ang adlaw ni Yahweh nga nagkaduol na! Moabot ni ingon nga kaparotan gikan sa Labing Gamhanan! 

16 Dili ba, nawagtang na man ang pagka-on diha sa atong atubangan ingon man ang kalipay ug kamaya sa balay sa atong Diyos? 

17 Mikuyos ang mga binhi ilalom sa yuta. Naguba ang mga bodega ug mga kamalig kay nauga ang anihonon. 18 Nag-agulo ang mga baka! Nagsuroysuroy ang toril ug naguol kay wala na silay kasibsiban. Bisan ang mga karnero nahiagom sa kapaitan. 19 Gitawag tikaw, O Yahweh. Midilaab ang kalayo sa sibsibanan. Nasunog ang kakahoyan. 20 Bisan ang ihalas nga mga mananap nagsangpit nimo kay ang mga sapa naughan man ug ang sibsibanan gilamoy man sa kalayo. 

2 1 Bulhota ang budyong sa Sion. Ipatu nong ang pasidaan sa akong bukid nga balaan.

Pakuroga ang tanang lumolupyo sa kayutaan,

kay umaabot na ang adlaw ni Yahweh.

Oo, duol na kaayo ang maong adlaw,

2 ang adlaw sa kasuko ug kangitngit,

adlaw nga puno sa dag-om ug kadulom.

Moabot ang dako ug gamhanang kasundalohan

sama sa kaadlawon nga mikaylap sa kabukiran.

Wala pa ni mahitabo sukad kaniadto,

ni mahitabo pag-usab.

3 Sa atubangan may kalayo nga mokaon

ug sa likod molamoy ang siga.

Ang yuta nga sa unahan ingog tanaman sa atong panan-aw,

sa kalit lang, nahimong kamingawan.

Walay nakaikyas sa ilang pagdasmag.

4 Morag mga kabayo,

kusog modalagan daw igsasangka.

5 Uban sa pagtingkagol sa karwahe

manglukso ni sa kabukiran,

ingon sa nagpamiti nga kahoyng gisunog,

modasdas ang gamhanang kasundalohan nga andam sa pakiggubat.

6 Sa ilang atubangan nangalisang ang kanasoran,

nangaluspad silang tanan.

7 Modasmag ni daw manggugubat,

mokatkat sa mga paril daw mga sundalo.

Naglinya ug nagmartsa sa unahan,

walay misimang sa ilang padulngan.

8 Wala magdinutdotay sa usag usa

ang tanan naglihok padulong sa unahan,

taliwala sa nag-ulan nga udyong nagpadayog dalagan,

wala sila mangabungkag.

9 Midasmag sila sa syudad, nanglukso sa mga paril,

nanulod sa kabalayan, sama sa kawatan nga sa bintana moagi.

10 Miuyog ang yuta sa ilang atubangan ug ang langit mikurog, mingitngit

ang adlaw ug ang bulan, dili na mokidlapkidlap ang kabitoonan. 

11 Midahunog ang tingog atubangan sa kasundalohan –

dako ug gamhanang kusog.

Ang adlaw ni Yahweh hilabihan kamakalilisang ug makahahadlok

kinsay makaagwanta ini?

Balik mo nako, kamo nga nagbakho

• 12 Nag-ingon si Yahweh: “Apan bisan pa ana, balik kanako sa tibuok ninyong kasingkasing uban ang puasa, pagbakho ug pagbangotan. 

13 Gisia ang inyong kasingkasing, dili ang bisti. Balik mo kang Yahweh nga inyong Diyos, lumo ug maluluy-on.” Si Yahweh dili dayon masuko, puno sa kaaghop. Basulan niya kon makapahamtang siyag silot. 

14 Kinsay nasayod! Tingalig molunga siya. Sa makausa pa, igahin niya ang ubang abot aron makadala tag halad nga sagrado ni Yahweh nga inyong Diyos. 

15 Bulhota ang budyong sa Sion, ipahibalo ang balaanong puasa, pagtawag og asembleya.

16 Pundoka ang katawhan, balaana ang katilingban, tigoma ang mga magulang, bisan ang kabataan ug masuso. Pabiyai sa mga pamanhonon ang higdaanan, pagawsa ang mga pangasaw-onon sa ilang mga lawak. 

17 Sa tungatunga sa pultahan ug sa altar, pahilaka ang mga pari nga nag-alagad ni Yahweh sa pag-ingon: “Luwasa intawon ang imong katawhan, O Yahweh. Ayaw silag pakaulawi ug pabiaybiayi sa ubang kanasoran. Nganong moingon ang ubang katawhan: “Hain man ang ilang Diyos?” 

18 Nangabugho si Yahweh sa iyang yuta. May kaluoy siya sa iyang katawhan. 19 Mitubag si Yahweh: “Magpadala ko alang ninyog makaon, bag-ong bino ug lana nga makatagbaw ninyo. Dili na mo bugalbugalan sa ubang kanasoran. 

20 Ipahilayo ko ang inyong kaaway gikan sa Amihanan ug abugon ko sila padulong sa yuta nga nag-uga ug mingaw. Ang nag-una paingon sa Sidlakang Dagat ug ang pangulahian sa Kasadpang Dagat. Mangalisbo ang ilang kabaho bisag asang dapita. Tan-awa, nagbuhat kog dagkong mga butang.” 

21 Ayaw kalisang, O yuta! Paglipay ug pagsadya kay si Yahweh nindot og binuhatan! 

22 Ayaw kalisang, mga hayop sa kaumahan kay ang mga tanom sa kamingawan lunhaw na pod. May bunga na ang mga kahoy, ang mga igos ug ang parasan namunga na. 

23 Paglipay mo, mga anak ni Sion! Pagsadya diha ni Yahweh nga inyong Diyos kay gipadala ko na ninyo ang ulan ug taligsik sama sa nangaging mga adlaw. 

24 Puno na sab ang giokanan sa pagka-

on, nag-awas ang mga kawa sa bag-ong bino ug lana. 

25 Ulian tamo sa nadaot sa mga lukton, mangmang, gangis ug dulon – ang gamhanang kasundalohan nga gipadala ko batok ninyo. 

26 Mokaon mo ug mabusog ug dayegon ninyo ang ngalan ni Yahweh nga inyong Diyos. Nagbuhat siyag daghang butang nga katingalahan alang ninyo. 

27 Unya masayod mo nga naa ko sa taliwala sa Israel. Ako si Yahweh, ang inyong Diyos, ug wala nay lain. Dili na pakaulawan ang akong katawhan. 

Ibubo ko ang akong espiritu

3 • 1 Pagkahuman ini ibubo ko sa tanan ang akong espiritu.

Ang inyong mga anak nga lalaki ug babaye managna.

Magdamgo ang mga tigulang nga lalaki

ug makakitag mga panan-awon ang batan-ong lalaki.

2 Ibubo ko ang akong espiritu anang adlawa

bisan sa akong mga sulugoon nga lalaki ug babaye.

3 Ipakita ko ang mga katingalahan sa kalangitan.

Dinhi sa yuta makita ang dugo ug kalayo ug haliging aso. 

4 Mongiob ang adlaw ug mopula ang bulan

inigkaduol na sa hilabihan ka makalilisang nga adlaw sa Diyos.

5 Unya, maluwas ang tanang motawag sa ngalan ni Yahweh.

Kay didto sa Bukid Sion

may mahibilin sumala sa gisulti ni Yahweh: 

Sa Jerusalem pipila ang maluwas, ang gitawag ni Yahweh. 

Ang kataposang pakigbugno ug ang kaluwasan

4 • 1 Anang panahona tukoron ko pagusab ang Juda ug ang Jerusalem ug palamboon. 2 Akong ipapundok ang tanang kanasoran ug paadtoon sa walog sa Yosafat. Unya, pabarogon ko ang kawsa sa Israel, ang akong katawhan ug kabilin. Kay gipatibulaag sila sa kanasoran ug gibahinbahin ang akong kayutaan. 3 Nagripa sila sa akong ka-tawhan. Gibugti ang usa ka batang lalaki sa usa ka puta ug ang usa ka batang babaye sa bino nga ilang giinom. 

4 Ug kamo Tiro ug Sidon ug ang tanang dis-trito sa Pilistea, unsa ba mo alang nako? Kon buot mong mobuhat ana, dali kay hapsay ka-ayo ang akong panimalos batok ninyo.

5 Gidala ninyo ang akong salapi ug bulawan ingon man ang akong kinanindotang alahas paingon sa inyong mga templo! 

6 Inyong gibaligya ang Juda ug ang Jerusalem sa mga Griyego ug gipahilayo sa kaugalingong yuta. 7 Apan karon tawgon ko sila aron masayran hain ninyo sila ibaligya. Isumbalik ko kaninyo ang inyong gibuhat. 8 Nag-ingon si Yahweh: Ibaligya ko sa taga Juda ang inyong mga anak nga lalaki ug babaye. Ibaligya sila sa mga Sabeo ug dad-on sa layo nga kayutaan. 

9 Ipahibalo ni sa kanasoran, isangyaw ang relihiyosong gubat, tawga ang manggugubat, ipasulong ang kasundalohan. 10 Salsala ang inyong mga daro aron mahimong hinagiban, ang inyong mga sanggot aron mahimong pana! Pasultiha ang mga luyahon: “Manggugubat ko” Ug ang mga hinayon: “Makig-away pod ko nila.” 

11 Dali dayon kasikbit nga mga nasod ug magtigom ta! 12 Pangalsa mo, O katawhan, ug pangadto sa Walog sa Yosafat. 

13 Pagdalag mga sanggot kay ang anihonon andam na. Dali ug panggiok kay puno na ang pug-anan ug nag-awas na ang mga sudlanan. Daotan kaayo sila! 14 Nagkadaghan ang nanganha sa Walog sa Hukom! 15 Ang adlaw ug ang bulan mingiob, ug nawad-ag kasidlak ang kabitoonan. 16 Midahunog ang tingog ni Yahweh sa Sion. Gipataas ang tingog gikan sa Jerusalem ug nauyog ang langit ug yuta. Si Yahweh gyod ang tinuoray nga dangpanan sa iyang katawhan, ang tigpanalipod sa mga anak sa Israel. 17 Nasayod mo nga ako, si Yahweh, inyong Diyos, nagpuyo sa Sion, ang balaan kong bukid. Mahimong balaanong dapit ang Jerusalem ug ang mga langyaw dili na molabay dinhi pag-usab. 

18 Nianang adlawa, ang kabukiran magtulo sa bino ug ang kabungtoran mag-awas sa gatas. Ang tanang sapa sa Juda magtubod sa tubig. Usa ka tuboran mobuhagay gikan sa Balay ni Yahweh ug magtubig sa Walog sa Sitim. 

19 Sa laing bahin, laglagon ang Ehipto ug mahimong kamingawan ang Edom kay nakasala sila sa kabangis nila batok sa Juda ug nagpabanaw og dugong inosenti sa ilang nasod. 

20 Apan kanunayng puy-an ang Juda ug ang Jerusalem sa tibuok kaliwatan. 21 Akong panimaslan ang ilang dugo. Dili ko pasagdan nga dili ni masilotan kay si Yahweh naa sa Sion. 

• 2.12 Apan bisan pa pagdapit sa paghimulsol. Sa panahon sa kalisod, ipahibalo sa Israel ang pagpuasa sa publiko. Ang mga tawo magsul-ob og mga sapot sa pagbangotan o mga sako o dili nila sudlayon ang buhok ug tabonan ang nawong sa abo. Sa Ebanghelyo, si Jesus wala mag-ingon nga kining panggawas nga mga timaan sa paghinulsol sama sa puasa, nagpadayag sa kasubo uban sa pag-ampo, walay hinungdan (tan-awa ang Mt 4:1 ug Mc 2:20), apan giklaro niya nga kining mga timaan dili ang kinatibuk-an o pinaka-importanti.

• 3.1 Gibalita ni Joel ang Adlaw sa Ginoo, pulong nga nagtimaan sa pag-abot sa Ginoo. Anaa sab sa samang higayon ang hukom ug kaluwasan sa mga pinili.

…ibubo ko sa tanan ang akong espiritu. Sa panahon pa lang sa Daang Testamento, ang Ginoo mipadala na sa iyang Espiritu sa mga propeta ug sa mga Manluluwas (tan-awa ang Is 11:1 ug Mag 11:1). Dinhi hinuon, daw gipadayag sama sa mahukmanon nga timaan nga ang Espiritu ihatag sa tanang magtotoo. Magdamgo sila ug makakitag mga panan-awon. Niadtong panahona, mao ni ang kasagarang pamaagi sa pagpadalag mensahe sa mga propeta. Pinaagi ining maong mga pulong, si Joel nagbalita sa gisulti ni Isaias sa pag-ingon: Ang tanan mong mga anak tudloan ni Yahweh… (Is 54:13 ug Jer 31:31).

Ipakita ko ang mga katingalahan sa kalangitan. Ang hugna sa panagna mag-uban sa lainlaing timaan nga magkahulogan sa dako nga krisis sa kalibotan. Ang Imahen sa adlaw nga nahimong kangitngit nagpadayag sa kagubot sa kinaiyahan ug mga imposibli nga kahimtang sa kinabuhi sa katawhan.

Unya maluwas ang tanang motawag sa ngalan ni Yahweh. Mao ni ang panahon nga ang mga tawo dili na makalikay sa paghimog mahukmanong pagpili: Ang pagpabilin sa naandam nga kinabuhi o ang pagtubag sa ngalan ni Yahweh, nga nagpasabot: sa pagtugyan sa ilang kinabuhi ug paglaom kaniya ug ang pagsalig sa gamhanang pangilabot.

Kining 3 ka hinungdan gihuptan sa mga Judio sa mosunod nga katuigan human sa pagkabanhaw ni Jesus ug sa wala pa ang pagkaguba sa ilang nasod. Mao nga gikutlo kining maong teksto ni Pedro sa adlaw sa Pentecostes (Buhat 2:17). Sa kataposang mga tuig sa ika 20 nga siglo, mailhan sab ni diha sa sukdanan sa kalibotan.

• 4.1 Magamit dinhi ning maong kapitulo ang gisulti sa Zac 12:14. Ang propeta naggamit og usa ka krisis diin giayoayo sa pagdaugdaog ang mga Judio aron paghatag og gibug-aton nga ang Ginoo mao ang Dios sa kasaysayan.

